
Menilai Perjuangan dengan 

Basrah dan Akidah

 “Telah sempurna kalimah (aturan dan undang-undang) 

Tuhanmu, dengan benar dan adil. Tiadalah berubah kalimah

Allah itu. Ia amat mendengar dan mengetahui.

 “Jika engkau turut kebanyakan orang di bumi

ini, nescaya mereka itu menyesatkan engkau daripada

jalan Allah. Mereka tiadalah mengikut selain daripada 

sangkaan dan dugaan semata-mata, dan tiadalah mereka

selain dari mengira dan berdusta.

 “Sesungguhnya Tuhan engkau lebih mengetahui akan

orang yang sesat daripada jalannya dan ia lebih mengetahui

akan orang yang mendapat pertunjuk.

 (Maksud ayat-ayat 115-117, Sūrah  al-An‘ām).

 Gelagat dan kemungkinan perjuangan masa depan,

penuh mengandungi benda-benda baharu yang wajib dipecahkan,

dijelajah dan dikupas dengan segala kesungguhan, dan

meniliknya dari segala sudut.

 Meletakkan garisan-garisan yang nyata dalam mengemudikan

perjuangan di tengah-tengah gelombang yang semakin mengamuk ini,

menghendaki tenaga dan hemah yang bulat, perhatian dan

fikiran yang tangkas serta deras. Perjuangan masa

depan tidak mungkin lagi dihadapi dengan separuh

hati atau separuh perhatian, kalau kita tidak mahu

tenggelam dan karam di tengah-tengah samudera, kerana amukan

taufan dan ancaman badai.

 Menentukan garis perjuangan, ialah membuat

penyelidikan dan kupasan keadaan menurut hukum

perjuangan yang wajar, membuat theory berjuang sebagai

landasan bergerak, meletakkan kaedah-kaedah perjuangan yang mampu

dan berkuasa merintiskan jalan dan haluan

perjuangan.

 Segala itu harus diperlengkapi dengan

susunan, kekuatan dan  kekuasaan yang sanggup

mengendalikan jalan hidup sebagai umat yang berjuang.

Segala itu harus bergerak dengan tatacara berjuang

atau sistem yang menguntungkan bagi keseluruhan segi

cita-cita perjuangan.

 Memang tidak mudah mengendalikan pimpinan

perjuangan. Ia menuntut kerelaan, kesungguhan dan

kepastian, rasa tanggungjawab yang padat serta bulat.

Seorang penyair yang suka dan biasa bersenandung

memuja segala keindahan alam, hanyut melarutkan dalam

gelombang perasaan, tidak akan mampu menilai segi-segi

perjuangan dengan ukuran yang wajar dan benar. Seorang

penyair hanya memuja keindahan pagi, menyanyikan segala

bunga mekar menarik mata, walaupun tidak ada manfaat 

kegunaan yang dapat dipetik daripadanya.

 Persoalan perjuangan tidak boleh dipandang dengan

perasaan diri sendiri, tidak boleh diukur

dengan keinginan diri sendiri, lepas dari cita-cita

yang kita jadikan paduan keyakinan dari masa ke masa.

 Persoalan perjuangan bergerak dan berkembang

menurut kecergasan masyarakat, kadang mencemaskan 

hati, malah menggelisahkan diri sendiri, di mana

fikiran menjadi kabur oleh gelora perasaan, tiada

tenaga yang dapat membuat bendungan atau pertahanan. Sehingga

ia mengalir cair tidak sempat menemukan wajah dan

bentuk yang tenang tenteram serta nyata dalam fikiran dan

perbuatan.

 Segala itu adalah berpokok kepada kekeliruan

kita di dalam menggunakan ukuran yang menentukan

pernilaian perjuangan.

 Bagi orang yang hanya mencari kepuasan diri

sendiri dengan tujuan perjuangan “mencari damai

atas perkuburan”, tiada kuat jiwanya mengikuti

pembahasan perjuangan yang berupa am, yakni persoalan

perjuangan ialah persoalan umat, persoalan nasib

keturunan yang akan datang, bukan persoalan dirinya

sebagai orang seorang yang harus lenyap dan fana

dalam himpunan masyarakat besar, lenyap dan fana dalam

keluasan tujuan yang agung.

 Haluan memperjuangkan cita-cita itu harus

pula digariskan, sesuai dengan peralatan perjuangan,

sesuai dengan jiwa umat yang berjuang. Kehendak umat

harus digambarkan secara nyata.

 Pengakuan akan kekurangan diri sendiri

secara tulus ikhlas, adalah perlu. Malah ia

menjadi tanda kejujuran dan kesedaran yang wajib

kita miliki, kalau kita mahu secara sungguh

meneruskan perjuangan dengan memperhitungkan segala

kemunkinan dan keharusan.

 Pimpinan harus secara jujur memahamkan

perjuangan, memimpin dan menyelamatkan perjuangan. Rasa

“keakuan” harus tidak dijadikan ukuran yang

menentukan yang meromankan watak perjuangan.

 Samudera perjuangan yang kita hadapi masa-masa yang

akan datang, penuh badai dan taufan, penuh gelombang

dan batu karang.

 Lawan dan kaum reaksi dengan garang menentang,

hendak  memukul hancur, merosak binasakan seluruh

kekuatan kita umat Islam.

 Sebagai umat berjuang yang hendak menang dan

mahu mencapai kemenangan, kita wajib merasakan dan

memahamkan kemunkinan-kemunkinan yang akan datang, mendasarkan

gerak jihad kita kepada perhitungan dan ijtihad yang benar.

 Ijtihad yang benar ialah yang dilakukan dengan kaedah-kaedah, 

tidak boleh menyimpang dari akidah Islamiyyah. 

 Ijtihad yang benar dalam pengertian jihad Islam untuk

menegakkan ((dawlah)) (negara) ((Ḥukūmah Islāmiyyah)) tiada

munkin kalau hanya didasarkan kepada intelektualisme

semata-mata.

 Tetapi hendaklah dengan ((baṣīrah)), pandangan dan

tinjauan badan yang bersendikan ((akidah)), tenaga

dan kekuatan iman, tauhid yang membekas dalam fikiran

dan perbuatan.

 Ideologi yang sedang kita perjuangkan ini

ialah amanah dan risalah (tugas – P.) yang percayakan

Tuhan kepada kita.

 Allah Subḥānahu wa Ta‘ālā memberikan amanah suci 

itu ke tangan kita, supaya risalah (tugas – P.)

ini ditegakkan dalam kehidupan umat manusia, dalam

bermasyarakat dan bernegara.

 Amanah ini adalah mutlak, tidak boleh ditawar.

Tidak boleh ditinjau atau ditilik kembali.

 “Wa tammat kalimatu rabbika ṣidqan wa ‘adlā. Lā mubaddila

li kalimātihi . . . ))

 ((Telah sempurna kalimah (aturan dan undang-undang)

Tuhanmu, dengan benar dan adil. Tidaklah berubah kalimah

Allah itu . . . )). (Demikian firman Allah Ta‘ālā di dalam 

al-Qur’an – P.)

  * * * 

 Semangat dan pengertian perjuangan bagi umat

Islam dalam gelanggang politik zaman ini ialah,

usaha menyusun kekuatan dan kekuasaan di kalangan

umat Islam sendiri, mengadakan perlawanan yang sepadan

terhadap lawan Islam dengan cara-cara yang dibenarkan oleh

ajaran dan hukum Islam.

 Bukan menenggelamkan dan menghanyutkan diri dalam

gelombang suasana yang turun naik ini. Tetapi menyusun

kekuatan, kekuasaan dan ((Quwwah Islāmiyyah)), menyusun 

tenaga yang segar dan sihat. Segala itu hanyalah dapat

dilakukan dengan jalan pendidikan dan latihan.

 Pendidikan theory dan ideologi, perjuangan

 yang tajam dan mendalam, pertubuhan yang kuat dan

 sentosa, pertadbiran yang seragam dan sempurna,

 disiplin yang tumbuh dari kudrat dan taat,

 bukan kerana lemah dan taat membuta tuli,

 menumbuhkan keinsafan dan kesedaran,

 menggerakkan kegiatan dan kesungguhan, menyusun

cara bekerja dan sistem bekerja, memulihkan

kembali kecergasan dan tenaga Islam ke dalam

rongga jiwa umat yang berjuang, membangunkan

umat baharu, ((ummah ṭayyibah)) yang kuat, patuh

serta taat.

 Segala cara pendidikan perjuangan itu hendaklah

didasarkan kepada menyihatkan, menyegarkan Islam dalam

diri peribadi.

 Renungkanlah firman Allah Ta‘ālā yang maksudnya:

 ((Orang-orang yang beriman kepada Allah dan kepada hari

kemudian, tidak akan undur dari berjihad membela agama

Allah dengan harta dan jiwa mereka, dan Allah mengetahui

orang-orang yang berbakti (kepadaNya).

 ((Hanya yang akan undur itu ialah orang-orang yang

tidak beriman kepada Allah dan kepada hari kemudian,

serta ragu-ragu hati mereka, maka dalam keraguan-keraguan

itu undur – maju (dalam perjuangan))). 44 – 

45, Sūrah  al-Tawbah.

    - Dari ((Dawlah Islāmiyyah)).

Al-Baqā’ Allah

 Dengan sedih diberitakan bahawa al-Sharifah Fatimah

binti Hamid bin Ahmad al-Edrus, kekanda yang sulung

kepada Abdullah bin Hamid al-Edrus, dari Percetakan

dan Penerbitan Qalam, telah kembali ke rahmatullahu Ta‘ālā,

pada malam khamis 28.3.62 di Banjarmasin, setelah

uzur beberapa lamanya. Almarhumah berumur 67 tahun,

meninggalkan dua orang anak perempuan dan suaminya,

al-Sayyid Abdullah bin Ahmad Al-Hadi.

 Mudah-mudahan Allah mencucurkan rahmat dan

maghfirahnya kepada Almarhumah. Kepada sahabat handai dan

Ikhwān al-Muslimīn diharap mendoakannya dan bersedekah

Fātiḥah kepadanya. 


